
Ágrip 

Miklar sveiflur hafa verið á heimsmarkaðsverði hráolíu undanfarin ár og hefur það haft áhrif á 

flest hagkerfi heims, þar á meðal það íslenska. Hagkerfi Íslands reiðir sig að miklu leyti á olíu 

þar sem tvær veigamestu atvinnugreinar landsins nota þá auðlind í miklu magni en þær eru 

sjávarútvegur og ferðamennska. Notkun eldsneytis er mikil á meðal íslenskra neytenda og 

vegur kostnaður við rekstur bifreiða því talsvert af heildarútgjöldum heimila. Reynt er að draga 

fram mynd hvernig verð á hráolíu byggist upp, allt frá því hún er fundin og þangað til hún er 

tilbúin til notkunar. Markmið þessarar rannsóknar er að kanna hvaða áhrif heimsmarkaðsverð 

hráolíu hefur á íslenska neytendur.  

Niðurstöður rannsóknarinnar sýna að eldsneytisverð hér á landi fylgir breytingum á 

heimsmarkaðsverði hráolíu. Alþjóðlegi og innlendi olíumarkaðirnir einkennast af fákeppni 

sem hefur neikvæð áhrif á verðmyndun til neytenda. Smæð Íslands kemur í veg fyrir að 

olíumarkaðurinn hér á landi hafi áhrif á heimsmarkaðsverð hráolíu og því er íslenska hagkerfið 

berskjaldað gagnvart ákvörðunum stærstu olíuframleiðanda heims. Íslenskir neytendur verða 

bæði fyrir beinum og óbeinum áhrifum vegna breytinga í olíuverði. Óbeinu áhrifin birtast helst 

í formi breytinga á vísitölu neysluverðs sem hefur áhrif á lán margra landsmanna. Beinu áhrifin 

birtast í lægra eldsneytisverði sem hefur skilað sér í 11-12 milljarða króna sparnaði íslenskra 

heimila frá árinu 2014.  

1. Inngangur 
Margar náttúruauðlindir er að finna á Íslandi en góð nýting hefur verið á mörgum þeirra og eru 

íslendingar til að mynda framarlega miðað við aðrar þjóðir hvað varðar notkun á jarðvarma. 

Hráolía er þó auðlind sem hefur ekki enn fundist á Íslandi og þar sem hún er notuð til ýmissa 

verka þarf því að flytja hana inn frá öðrum löndum. Heildar olíuinnflutningur Íslands árið 2015 

kostaði þjóðarbúið rúmlega 81 milljarð króna miðað við 101 milljarð árið 2014, þrátt fyrir að 

innflutt magn jókst um 13% á milli ára (Hagstofa Íslands, e.d.-e).  Eins og sjá má á þessum 

tölum er um gríðarlega háar upphæðir að ræða fyrir íslenskt samfélag og því miklir hagsmunir 

í húfi. 

Niðurstöður rannsókna sýna að breytingar í hráolíuverði geta haft miklar afleiðingar á 

efnahag einstakra landa. Gerð var rannsókn um áhrif hráolíu á efnahag Írans og í ljós kom að 

hækkun í verði hafði góð áhrif á hagkerfi landsins (Farzanegan og Markwardt, 2009). 

Hinsvegar er olía framleidd í Íran en ekki á Íslandi og verður því rannsakað hvort áhrif 

hráolíuverðs séu þau sömu á Íslandi og þau voru í Íran. 

Rannsakað verður hverjir helstu áhrifavaldar séu á verðsveiflur á heimsmarkaði hráolíu og 

einnig undir hvernig markaðsgerð alþjóðlegi olíumarkaðurinn flokkast með tilliti til 

hagfræðilegra sjónarmiða. Þannig verður farið lauslega yfir framboð og eftirspurn og hvernig 

jafnvægisverð myndast á þeim markaði sem hráolíuviðskipti fara fram á. 

Samkvæmt rannsókn sem gerð var á áhrifum framvirkra samninga á olíuverð kom í ljós að 

talsverð fylgni er til staðar á milli þeirra (Hamilton, 2009) en í henni kom í ljós að framvirkir 

samningar geta ýtt undir verðbreytingar á hráolíu þar sem hagnaðarmöguleikar myndast. 

Í rannsókn sem kannaði hversu hratt breytingar í verði á hráolíu koma fram í almennu 

eldsneytisverði kom í ljós að söluaðilar eru fljótari að hækka verð þegar hráolía rís í verði 

heldur en að lækka það þegar verðið á henni fellur (Borenstein, Cameron og Gilbert, 1992). 

Athyglisvert verður að skoða hvort fylgni sé á milli breytinga á heimsmarkaðsverði hráolíu og 

eldsneytisverðs á Íslandi.  

Íslenski olíumarkaðurinn verður rannsakaður og farið verður yfir markaðsumhverfið ásamt 

því að skoða hverjir það eru sem helst nota olíu hér á landi. Því er áhugavert að rannsaka nánar 

hvaða atvinnugreinar hráolía hefur mest áhrif á og hversu mikið hráolía tengist rekstri íslenskra 

skipulagsheilda.  

Rannsakað verður hvert innflutningsverð er á olíu ásamt þeim gjöldum sem leggjast á 

eldsneyti. Þá verður sérstaklega skoðað á hvern verðbreytingar leggjast sem stafa af sveiflum í 

verði á hráolíu. Áætla má að breytingar í heimsmarkaðsverði hráolíu hafi að mestu tvíþætt áhrif 

á íslenska neytendur. Í fyrsta lagi hvað varðar breytingar á eldsneytisverði og hinsvegar önnur 

óbein áhrif sem verða rannsökuð nánar. En spyrja má, hver eru áhrif heimsmarkaðsverðs 

hráolíu á íslenska neytendur? 

2. Aðferð 
Eftirfarandi kaflar lýsa því hvar og hvernig helstu gagna var aflað, ásamt því að útskýra hvernig 

unnið var úr þeim. 

2.1 Mælitæki 

Notuð voru töluleg gögn frá Hagstofu Íslands og Orkustofnun, meðal annars um meðallaun, 

olíunotkun og vísitölu neysluverðs.  Einnig voru notaðar tölulegar upplýsingar frá Runólfi 

Ólafssyni framkvæmdastjóra FÍB (Félag Íslenskra Bifreiðaeigenda). Í þeim voru upplýsingar 

varðandi innflutt magn eldsneytis, hvert meðalverð hefur verið undanfarin ár á bensínstöðvum 

landsins og hverjar skattaálagningar ríkisins eru og hafa verið á eldsneyti. Skýrsla 

samkeppniseftirlitsins var notuð en í henni má sjá ítarlega greiningu á íslenska 

eldsneytismarkaðnum. Upplýsinga var aflað um gengisbreytingar, verð framvirkra samninga 

og hráolíuverðs af heimasíðum Keldunnar, Bloomberg og Investing. Lesnar voru ritrýndar 

heimildir um framvirka samninga og fylgni eldsneytis- og hráolíuverðs til að auka skilning á 

efninu. 

2.2 Framkvæmd 

Rannsóknin var unnin á vormisseri árið 2016. Flest gögn sem notuð voru komu á töfluformi 

sem færð voru yfir í Microsoft Excel eða SPSS tölfræði forritið svo að hægt væri að vinna úr 

þeim. Fyrst var heimildum aflað en einnig var fylgst með þróun heimsmarkaðsverðs hráolíu 

ásamt íslenska olíumarkaðnum. Þegar gagnasöfnun lauk var unnið úr þeim upplýsingum sem 

aflað hafði verið og niðurstöður rannsóknarinnar fengnar.  

3. Framboð og eftirspurn 
Grunnþekking hagfræðinnar byggir á líkani framboðs og eftirspurnar (Perloff, 2016, bls. 34-

39). Eftirspurnarfallið lýsir hversu mikið neytendur eru tilbúnir að kaupa á tilteknu verði en 

framboðsfallið lýsir hversu mikið framleiðendur eru tilbúnir að framleiða. Þegar eftirspurn er 

jöfn framboði er jafnvægi á markaðnum. 

Eins og sést á mynd 1 er y-ásinn að lýsa breytingu í verði og x-ásinn sýnir breytingu í 

magni. Fullkomin samkeppni næst sjaldan en þegar hún er til staðar þá er heildarvelferð 

hámörkuð. Með heildarvelferð er átt við að samfélagið er að fullnýta þann ábata sem er til 

staðar á markaðnum. 

 

 
Mynd 1. Framboð og eftirspurn. 

3.1 Eftirspurn 

Eftirspurn neytenda ákvarðast af mörgum þáttum. Ef samfélagið þarf ekki á hráolíu að halda, 

þá skapast ekki markaður fyrir afurðina. Eftirspurnarferillinn er oftast niðurhallandi sem hefur 

þau áhrif að ef verð á vöru hækkar þá mun eftirspurnin minnka, að öllu öðru óbreyttu. 

Eftirspurnarferillinn getur hliðrast annað hvort til hægri eða vinstri. Þess konar breytingar geta 

átt sér stað til dæmis þegar tekjur einstaklinga hækka sem leiða til aukinnar kaupmáttargetu. 

Við auknar tekjur hliðrast því ferillinn til hægri og ef tekjur lækka hliðrast hann til vinstri.  

Breytingum í verði og magni er lýst með teygni, það er að segja hlutfallsleg breyting í 

magni á móti hlutfallslegri breytingu í verði, eins og sést í jöfnu 1. 

ε = %$%
%$&

     (1) 

 Við hverja prósentu hækkun í verði lækkar magn um þá prósentu sem teygnin er 

(undantekningar um þetta eru vörur þar sem eftirspurn eftir vöru eykst við hærra verð en þær 

vörur eru kallaðar giffen vörur). Teygni á milli -1 og 0 bendir til þess að varan sé óteygin. 

Teygni sem er lægri en -1 merkir að vara sé teygin. Dæmi um óteygna vöru er mjólk, en ef 

verð á mjólk hækkar um 1% þá er ólíklegt að neytendur dragi úr innkaupum á henni. Teygnar 

vörur eru yfirleitt lúxus vörur, eða vörur sem ekki eru nauðsynjavörur og því er fólk tilbúið að 

fórna þeim kaupum ef þær hækka í verði. Hráolía telst óteygin vara þar sem verðbreytingar 

hafa lítil áhrif á eftirspurn eftir henni (Cooper, 2003). 

Samkvæmt rannsókn Coopers var langtímateygni gagnvart hráolíu á Íslandi -0,452. Það 

þýðir að ef verð á hráolíu hækkar um 1% þá lækkar eftirspurn eftir vörunni um 0,452%. 

Íslenskir neytendur eru því ónæmir gagnvart breytingum í verði á hráolíu. Þegar teygni á 

Íslandi er borin saman við önnur lönd á borð við Noreg (-0,036), Danmörk (-0.191), Sviss (-

0.056) og Spánn (-0,146), þá er hún talsvert hærri hérlendis heldur en í öðrum löndum.  

 Reiknuð var teygni íslenskra bifreiðanotenda gagnvart eldsneytisnotkun árið 2013. 

Notast var við söguleg gögn olíunotkunar á Íslandi (Eldsneytisnotkun, e.d.) og hvert meðal 

eldsneytisverð var á bensínstöðvum (Runólfur Ólafsson, framkvæmdarstjóri FÍB, munnleg 

heimild, 6. maí 2016). Árið 2012 notuðu bílar hér á landi um 247,48 þúsund tonn af olíu en 

árið 2013 hafði átt sér stað hækkun upp í 252,08 þúsund tonn. Meðalverð bensíns og dísilolíu 

á árunum 2005-2013 var 191,52 kr fyrir hvern lítra. Meðalverð olíu árið 2012 var 260,29 en 

árið 2013 var það 255,135. Notast var við jöfnu eitt í útreikningum. Niðurstaðan var sú að 

teygni á Íslandi árið 2013 var um -0,709.  

 

𝜀 =

(𝑀𝑎𝑔𝑛	2013 −𝑀𝑎𝑔𝑛	2012)
(𝑀𝑒ð𝑎𝑙𝑚𝑎𝑔𝑛	2000	𝑡𝑖𝑙	2013)

(𝑀𝑒ð𝑎𝑙𝑣𝑒𝑟ð	2013 −𝑀𝑒ð𝑎𝑙𝑣𝑒𝑟ð	2012)
(𝑀𝑒ð𝑎𝑙𝑣𝑒𝑟ð	2005	𝑡𝑖𝑙	2013)

≈ −0,709 

 

 Eins og fram kom að ofan þá er teygni á bilinu -1 og 0 talin óteygin. Þar sem  

-1 < -0,709 < 0 þá eru íslenskir neytendur ónæmir fyrir breytingum í verði á eldsneyti. Þetta 

gefur til kynna að ef verð myndi hækka um 1% þá myndi eftirspurn lækka um 0,709%.  

3.2 Framboð 

Framboð ákvarðast af getu og vilja framleiðanda til þess að búa til og selja ákveðna vöru. 

Framboðsfall er líkt eftirspurnarfalli en það lýsir sambandi verðs og magns hjá framleiðendum 

(Perloff, 2016, bls. 41-43). Öfugt við eftirspurnarfallið þá er framboðsfallið þó upphallandi þar 

sem framleiðendur eru tilbúnir að framleiða meira eftir því sem verðið er hærra. Framleiðendur 

vilja hámarka sinn hagnað til lengri tíma með því að selja sem flestar vörur á hæsta mögulegu 

verði. Þegar verið er að hámarka hagnað fyrirtækja verður neytendaábati oftast lægri og algengt 

er að það myndast allratap. Hráolía er takmörkuð auðlind sem ekki allir hafa aðgang að og þar 

af leiðandi er hráolíumarkaðurinn flokkaður sem fákeppni (Perloff, 2016, bls. 448-458).  

3.3 Fákeppni 

Til að markaðir flokkist sem fákeppni þurfa aðgangshindranir að vera til staðar og fá fyrirtæki 

á markaði (Perloff, 2016, bls. 448-458). Annað einkenni fákeppnismarkaðar er að einstakir 

aðilar geta haft áhrif á verð. Fákeppni getur leitt til einokunarhringja en það er hópur fyrirtækja 

sem tekur sameiginlegar ákvarðanir sem verða til þess að hagnaður þeirra er hámarkaður. 

Þekktasti einokunarhringur olíumarkaðarins er OPEC (Gulen, 1996). Fjallað verður um þau 

samtök síðar. Yfirleitt koma lagalegir þættir í veg fyrir að einokunarhringir geti myndast en 

jafnvel þó þeir nái höndum saman þá misheppnast þeir oft. Það gerist til dæmis þegar einstaka 

framleiðendur innan bandalagsins ákveða að framleiða meira magn en samið var um til að 

hámarki sinn eigin hagnað enn frekar. Fyrirtæki á fákeppnismarkaði hámarka hagnað þegar 

jaðartekjur (MR, e. Marginal revenues) eru jafnar jaðarkostnaði (MC, e. Marginal cost) en í 

fullkominni samkeppni hámarka framleiðendur hagnað þegar jaðarkostnaður er jafn verði (p, 

e. price), þar sem einstaka framleiðendur geta ekki haft áhrif á markaðsverð. 

Hámörkun hagnaðar í fákeppni leiðir til lægri neytendaábata og allratap myndast. 

Allratap er það virði sem að samfélagið tapar á viðskiptunum. Eins og sést á mynd 2 þá væri 

ekkert allratap (e. Deadweight loss) við fullkomna samkeppni eða þegar jaðarkostnaðarfallið 

sker eftirspurnarfallið. Hinsvegar ef að fákeppni ríkir á markaði verður framleiðandaábatinn 

(e. Producer surplus), eða bláa svæðið á myndinni, meiri en við fullkomna samkeppni. 

Neytendaábati (e. Consumer surplus), eða rauða svæðið, verður lægri og allratap (gula svæðið) 

myndast. Hagkvæmast væri því fyrir íslenska neytendur ef fullkomin samkeppni myndi ríkja á 

eldsneytismarkaði þar sem verð á hráolíu yrði lægra fyrir vikið.  

 

 

 

 

 

 

 

 

 

  
Mynd 2. Skipting ábata milli framleiðenda og neytenda við mismunandi 
markaðsaðstæður. 

4. Áhrifaþættir á heimsmarkaðsverð 
Til þess að sjá hvaða áhrif heimsmarkaðsverð hráolíu hefur á eldsneytisverð hérlendis skal fyrst 

skoða hvaða einstaka þættir hafa áhrif á verð hráolíu. Verð á hráolíu ákvarðast meðal annars af  

klassísku lögmálum hagfræðinnar en einnig af þáttum á borð við framvirka samninga eða 

einokunarhringi.  

4.1 Framvirkir samningar 

Framvirkir samningar (e. Futures contracts) eru samningar sem hafa töluverð áhrif á 

heimsmarkaðsverð hráolíu (Bekiros og Diks, 2008). Samið er á milli tveggja eða fleiri aðila 

um kaup eða sölu á ákveðinni vöru í framtíðinni á fyrirfram ákveðnu verði. Til dæmis er hægt 

að semja um kaup á hráolíu eftir eitt ár á fyrirfram ákveðnu verði og eru þá báðir aðilar 

skyldugir til að efna samninginn, nema ef um valákvæði sé að ræða. Með valákvæðum er átt 

við að annar aðilinn hefur val um það hvort hann vilji virkja samninginn á þeim degi sem 

samningurinn er dagsettur á. Til dæmis ef kaupandi semur við seljanda um kaup á hráolíu á 

ákveðnu verði með valákvæði eftir eitt ár og heimsmarkaðsverð þann dag sem samningurinn 

gildir er lægra en samningsverðið kvað á um, þá mundi kaupandi eflaust ekki virkja samninginn 

þar sem það yrði hagstæðara fyrir hann að kaupa olíuna á almennum markaði. 

Fyrirtæki sem reiða sig mikið á olíunotkun við rekstur vilja minnka óvissu vegna 

sveiflna í verði og fara því í áhættustýringu með því að festa kaup sín á olíu fram í tímann á 

ákveðnu verði með framvirkum samningum. Þegar mikil óvissa ríkir á mörkuðum varðandi 

heimsmarkaðsverð hráolíu eykst eftirspurn eftir þess konar samningum. Aukin eftirspurn eftir 

framvirkum samningum mun þar af leiðandi verða til þess að þeir hækka í verði (Alquist og 

Kilian, 2010). Ef miklar hækkanir verða á verði framvirkra samninga þá mun verð á hráolíu 

hækka þar sem að hagnaðarmöguleikar (e. Arbitrage) myndast (Hamilton, 2009). Eins og sjá 

má á mynd 3 þá hafa talsverðar sveiflur verið á heimsmarkaðsverði hráolíu og framvirkum 

samningum fyrir Brent hráolíu. 

Mynd 3. Verðþróun hráolíu og framvirkra olíusamninga. 

Framvirkir samningar fyrir hráolíu eiga það til að sveiflast í verði og eru þessar sveiflur 

oft tengdar við spákaupmenn en þeim hefur fjölgað talsvert undanfarin ár (Buyuksahin og 

Harris, 2010). Spákaupmenn eru fjárfestar sem spá fyrir um hreyfingu markaðarins og reyna 

að hagnast á sveiflum með því að veðja á hvort verð hækki eða lækki.  

Reiknuð var fylgni á milli verðs framvirkra samninga og verðs á hráolíu en það kom í 

ljós að hún er um 0,986. Þegar verð á hráolíu hækkar þá fylgja framvirkir samningar yfirleitt 

þeim breytingum og sama gildir ef að verð á hráolíu lækkar. Verð á hráolíu í dag er hinsvegar 

besta spáin um framtíðarverð þar sem verðin breytast stundum í gagnstæðar áttir (Hamilton, 

2009). 

4.2 OPEC 

Bandaríkin, Sádi-Arabía og Rússland eru leiðandi lönd í framleiðslu á hráolíu en samanlögð 

framleiðsla þeirra nam um 39% af heildarframboði árið 2014 (The world factbook, 2015). 

OPEC stendur fyrir Organization of the Petroleum Exporting Countries og er það olíu bandalag 

tólf ríkja. OPEC var með um 40% af allri hráolíu framleiðslu í heiminum árið 2014. Því má 

segja að um 66% af allri hráolíu sem framleidd var í heiminum árið 2014 hafi komið frá 14 

ríkjum. 

Eins og áður kom fram samanstendur OPEC af 12 ríkjum (Algería, Angólía, Ekvador, 

Íran, Íraq, Kúveit, Libýa, Nígería, Katar, Sádí-Arabía, Sameinuðu Arabísku Furstadæmin og 

Venesúela). Sambandið var stofnað árið 1960 en þá voru aðeins fimm ríki sem sameinuðu 

framleiðslustarfsemi sína (Brief history, e.d.). Markmið samtakana var að stuðla að sanngjörnu 

verði á náttúruauðlindinni þar sem auðlindin er takmörkuð og ósjálfbær. Ósjálfbær auðlind er 

þegar það er ekki hægt að endurnýta hana né búa hana til á skömmum tíma. 

Áratugi síðar voru OPEC samtökin orðin þekkt um allan heim þar sem aðildarríkin tóku 

yfir innlenda hráolíumarkaði. Það leiddi til þess að OPEC varð stór hluti af heildarframboði á 

hráolíu í heiminum. Miklir erfiðleikar voru til staðar þegar verð á hráolíumarkaðnum hrundi 

árið 1986 eftir að hafa náð sögulegu hámarki. Snörp lækkun á verðinu leiddi til mikilla 

efnahagslegra erfiðleika hjá sumum OPEC ríkjunum þar sem hráolía er talsverður hluti af 

tekjum þeira. Heimsmarkaðsverð byrjaði að ná jafnvægi aftur eftir að OPEC löndin ásamt 

öðrum ríkjum ákváðu að setja framleiðsluþak á hráolíumarkaðinn. Níundi áratugurinn var 

rólegri þar sem litlar sveiflur áttu sér stað á heimsmarkaðsverði hráolíu. Byrjun 21 aldar var 

stöðug og aðgerðir olíufélaga um allan heim náðu stöðugu heimsmarkaðsverði þangað til árið 

2004 þar sem verð hækkaði á ný. Eftir að hafa náð hámarki árið 2008 lækkaði það talsvert 

vegna fjármalakreppunnar. Olíumarkaðurinn var byrjaður að ná fyrra jafnvægi þangað til að 

verð hrapaði aftur um mitt árið 2014. 

Mikil neikvæð umræða hefur átt sér stað gagnvart OPEC ríkjunum þegar verð á hráolíu 

hefur verið hátt. Margir telja að OPEC sé einokunarhringur, sem hefur það ætlunarverk að 

halda verði á hráolíu háu, einungis til að auka hagnað sinn án þess að hugsa um hagsmuni 

neytenda (Gulen, 1996). Mikil reiði var til staðar gagnvart OPEC árið 1974 þegar verð á hráolíu 

um það bil fjórfaldaðist og talið var að það væri skipulagt af hálfu OPEC. Hinsvegar gat 

sambandið ekki haldið verðinu frá því að lækka um 1980 sem lét fólk hugsa hvort að það væri 

aðallega sambandinu að kenna að verðið hækkaði áður. 

Gerð var rannsókn til að athuga hvort að tilkynningar OPEC varðandi olíuframleiðslu 

hefðu áhrif á stundargengi (e.Spot price) hráolíu og verð framvirkra samninga (Demirer og 

Kutan, 2010). Notast var við gögn frá árunum 1983-2008 til að athugað hvort að það væru 

breytingar í hráolíuverði við tilkynningar um breytingar í framleiðslu. Samkvæmt niðurstöðum 

rannsóknarinnar kom í ljós að tilkynningar varðandi aukna framleiðslu hjá OPEC höfðu lítil 

eða engin áhrif á væntan ávinning fjárfesta. Hinsvegar kom í ljós að tilkynningar um minni 

framleiðslu leiða til aukins ávinnings fjárfesta við kaup á framvirkum samningum með seinni 

uppgjörstíma (e. Take a long position). Önnur rannsókn kannaði sveiflur í verði hráolíu við 

tilkynningar um breytingar í framleiðslu OPEC en niðurstöður úr henni voru svipaðar þeim 

sem Demirer og Kutan (2010) fengu (Lin og Tamvakis, 2009). Lækkun á framleiðslu leiðir til 

hækkunar í verði ef markaðsaðstæður eru slæmar. Aukin framleiðsla hefur engin áhrif ef 

markaðsverð er núþegar hátt, en ef verð er lágt þá mun það lækka enn frekar. Tilkynningar 

varðandi óbreytta framleiðslu hafa neikvæð áhrif á verð hráolíu. Rannsóknirnar hafa það 

sameiginlegt að markaðsvald OPEC samtakana ákvarðist af núverandi ástandi 

hráolíumarkaðarins. 

Af þessu má leiða að helstu ástæður breytinga á  heimsmarkaðsverði hráolíu eru 

breytingar á framboði og eftirspurn ásamt því að framvirkir samningar geta haft áhrif á 

olíuverð. Fer það eftir því hvernig verð á hráolíu er á hverjum tíma hvort einstaka 

framleiðendur eða sambönd á þessum markaði geti haft áhrif á framboð upp á sitt einsdæmi. 

Þar sem Íslendingar nota olíu við ýmsan iðnað ásamt einkanotum, þá að mestu við samgöngur, 

eru íslenskir neytendur mjög háðir þróun á alþjóðlegum hráolíumörkuðum. Talsverð fylgni er 

á milli hráolíu-og eldsneytisverðs hér á landi. Íslendingar eru því berskjaldaðir fyrir breytingum 

í verði á hráolíu. 

5. Íslenski olíumarkaðurinn 
Engin olía hefur fundist við landamæri Íslands en þar sem olíuvörur eru stór hluti af íslenskri 

orkunotkun, eða um 25% (Árni Ragnarsson, 2001) þarf að flytja hana inn. Árið 2015 voru flutt 

inn um 1.120 þúsund tonn af olíu sem kostaði þjóðarbúið rúmlega 81 milljarð króna (Hagstofa 

Íslands, e.d.-e). Undanfarið verðhrun á hráolíu hefur haft þau áhrif að minna fjármagn hefur 

farið í innflutning á olíu, þrátt fyrir aukningu í magni eins og sjá má á mynd 4.  

 

 

 

 

 

 

 

 

 

 

 

 

 

Mynd 4. Innflutt magn af olíu í tonnum til samanburðar við kostnað í krónum. 

Árið 2014 voru flutt inn 987 þúsund tonn sem kostaði tæplega 102 milljarða króna. Innflutt 

magn milli ára jókst um 13% en á sama tíma lækkaði kostnaður um 20%. Þó ber að geta að á 

mynd 4 er verið að sýna innflutning í tonnum og krónum en ekki er tekið tillit til 

gengisbreytinga. Eftir efnahagshrunið sem átti sér stað haustið 2008 hefur gengi krónunnar 

gagnvart bandarískum dollara verið nokkuð stöðugt eins og sjá má á mynd 15 í viðauka. 

5.1 Markaðsumhverfið 

Olíumarkaðnum á Íslandi má skipta í þrjú stig (Samkeppniseftirlitið, 2015). Það fyrsta er 

innflutningur og heildsala, annað er birgðarhald og dreifing og það þriðja er smásala. Íslensku 

olíufélögin semja um innflutning á olíu við erlenda birgja sem sjá um flutning á vörunni til 

landsins. 

 Öll stig íslenska olíumarkaðarins flokkast sem fákeppni því einungis nokkur fyrirtæki 

eru starfandi. Þau fyrirtæki sem um ræðir eru Atlantsolía, Skeljungur, N1, Olís og Olíudreifing 

en Olíudreifing er í eigu N1 (60%) og Olís (40%) (Samkeppniseftirlitið, 2015). Erlendir birgjar 

leiga geymslutanka af íslenskum félögum sem eru í eigu Olíudreifingar, Skeljungs og 

Atlantsolíu. Þegar íslensk olíufélög kaupa eldsneyti af erlendum birgjum er því dreift eftir 

þörfum á smásölustaði eða einstaka kaupendur. 

Helstu flokkar eldsneytis sem fluttir eru til landsins eru bílabensín, gasolía, svartolía og 

flugeldsneyti (Samkeppniseftirlitið, 2015). Bílabensín er einn mest notaði orkugjafi á bílaflota 

landsmanna en þar ber helst að nefna 95 oktan bensín. Undir gasolíu flokkast til dæmis 

skipaolía sem notuð er á skip og dísilolía sem notuð er á einkabíla. Svartolía er notuð í iðnaði, 

til dæmis á skip og aðrar vélar. Flugeldsneyti er notað sem orkugjafi á bæði þotur og flugvélar. 

 Eldsneytismarkaðurinn hér á landi hefur verið umdeildur vegna fákeppninnar sem á sér 

stað og oft er talið að eldsneytisverð fylgi ekki heimsmarkaðsverði. Þá hafa olíufélög á Íslandi 

fengið dóm fyrir verðsamráð og markaðsmisnotkun þar sem þau skiptu á milli sín markaðnum 

eftir landsvæðum (“Héraðsdómur staðfestir”, 2012). Í nóvember árið 2015 gaf 

samkeppniseftirlitið út skýrslu sem fjallar um íslenska olíumarkaðinn. Niðurstaðan var sú að 

aðstæður og háttsemi á íslenskum eldsneytismarkaði bentu til þess að samkeppni væri 

ábótavant og kæmi niður á fyrirtækjum og neytendum í landinu. 

5.2 Olíunotkun á Íslandi 

Fyrirtæki á Íslandi nota megnið af þeirri olíu sem flutt er til landsins, eða um 59% 

(Eldsneytisnotkun, e.d.). Eins og sjá má á mynd 5 notuðu bílar um 41% af þeirri olíu sem flutt 

var til landsins árið 2014 á meðan tvær veigamestu atvinnugreinar landsins, flugsamgöngur og 

sjávarútvegurinn, notuðu um 54%. Þessar tvær atvinnugreinar skera sig úr hvað varðar notkun 

á eldsneyti og er því greinilegt að sveiflur í verði geta haft mikil áhrif á rekstur þeirra. 

Mynd 5. Olíunotkun á Íslandi eftir flokkum. 

5.2.1 Sjávarútvegurinn og önnur skip 

Íslenski sjávarútvegurinn hefur lengi verið stærsta atvinnugrein landsins en á síðustu árum 

hefur ferðamannaiðnaðurinn tekið fram úr ef miðað er við tekjur sem skilað er til þjóðarbúsins. 

Olíunotkun stórra skipa er mikil og er því stór hluti af kostnaði við skiparesktur. Árið 2013 var 

eldsneytiskostnaður fiskveiðiflota Íslands um 13,7% af heildarútgjöldum starfseminnar 

(Samkeppniseftirlitið, 2015). Innlend fiskiskip notuðu um 140 þúsund tonn af olíu árið 2014 

(Eldsneytisnotkun, e.d.). Ljóst er að breytingar í verði eldsneytis geta þvi haft mikil áhrif á 

rekstur þessara skipulagsheilda. Ef kostnaður fyrirtækja eykst mikið er líklegt að honum verði 

fleytt út í verð á vörum sem fyrirtækið selur og getur það bitnað á neytendum. Því má álykta 

að ef eldsneytisverð hækkar, þá fylgi verð á sjávarafurðum sem ýtir undir verðbólgu. Það sama 

má segja um almennar skipasamgöngur eins og vöruflutninga. Ef eldsneytisverð hækkar verður 

dýrara að flytja vörur til landsins sem kemur niður á neytendum.  

5.2.2 Flugsamgöngur 

Mikil aukning hefur verið í fjölda ferðamanna sem sækir Ísland eins og sést á mynd 6 (Hagstofa 

Íslands, e.d.-c).  

Mynd 6. Fjöldi ferðamanna sem koma til Íslands ásamt breytingu í fjölda frá fyrra ári. 

Þessi mikla fjölgun ferðamanna hefur haft jákvæð áhrif á atvinnulífið og efnahag Íslands sem 

heild, en ekki síst rekstur flugfélaga hér á landi. Líkt og með sjávarútveginum þá er 

eldsneytiskostnaður stór partur af rekstri flugfélaga. Hjá Icelandair er kostnaður við olíukaup 

um 25% af heildar útgjöldum félagsins (Icelandair, 2016). Sveiflur í verði á eldsneyti snerta 

því rekstur flugfélaga mikið og geta haft talsverð áhrif á hagnað þeirra. Þó ber að hafa í huga 

að flugfélög minnka óvissu sem stafar af sveiflum í hráolíuverði með virkri áhættustýringu. Þá 

má til dæmis nefna að Icelandair notar framvirka samninga við kaup á 40-60% af 

eldsneytisþörfum sínum, 9-12 mánuði fram í tímann (Icelandair, 2016). Þó að þessi aðferð 

dragi úr óvissu við reksturinn hafa sveiflur í verði á olíu vissulega áhrif til lengri tíma. 

Árið 2014 voru notuð um 190 þúsund tonn af eldsneyti í flugrekstur hér á landi en það 

er um 32% af heildar olíunotkun landsins (Eldsneytisnotkun, e.d.). Eins og áður hefur komið 

fram hefur olíuverð lækkað mikið síðan mitt árið 2014 og hefur það haft jákvæð áhrif á 

flugrekstur hér á landi. Ásamt því að auka hagnað flugfélaganna hefur minni kostnaður yfirleitt 

í för með sér lækkun á fargjöldum fyrir neytendur. Ódýrara flug eykur framboð sem verður til 

þess að fleiri hafa tök á því að nýta sér flug til og frá landinu. Ísland er orðinn ákjósanlegur 

staður fyrir ferðamenn sem annars hefðu talið hann of dýran. Keðjuverkandi áhrif má skoða 

áfram þar sem fleiri ferðamenn skapa vinnu fyrir landsmenn sem minnkar atvinnuleysi ásamt 

þeim gjaldeyri sem ferðamenn eyða hér á landi í sínum fríum. 

5.2.3 Eldsneytisnotkun íslenskra heimila 

Íslensk heimili nota eldsneyti að mestu leyti í samgöngur en flestir bílar á Íslandi nota annað 

hvort bensín eða dísilolíu sem orkugjafa (samkeppniseftirlitið, 2016). Eins og kom fram á 

mynd 5 þá notuðu bílar um 41% af allri innfluttri olíu, eða um 245 þúsund tonn árið 2014 

(Samkeppniseftirlitið, 2015). Árið 2015 var rekstur bifreiða 9,7% af heildar útgjöldum heimila 

á Íslandi en á árunum 2010 til 2014 var þessi kostnaður á milli 10,5 - 11% (Hagstofa Íslands, 

e.d.-b). Eldsneytiskostnaður er um helmingur af rekstri bifreiða og er því um 5% af 

heildarkostnaði íslenskra heimila (Arion banki, 2016). Eins og sjá má á mynd 7 hafa 

eldsneytisútgjöld íslenskra neytenda aukist mikið í krónum eða um 96% á einungis tíu árum 

(2005 – 2015). Hinsvegar ef skoðaðar eru tölur á sama tímabili fyrir fast verðlag á olíu (95 

oktan og dísilolíu) þá er aukningin aðeins um 2%. Þetta bendir til þess að neytendur eyða 

hlutfallslega um 2% meira í eldsneyti en þeir gerðu árið 2005.   

 

 

 

 

 

 

 

 

 

 

 

 

Mynd 7. Eldsneytisútgjöld einstaklinga 17 ára og eldri á föstu og fljótandi verðlagi. 

 
Notast var við gögn frá hagstofunni og FÍB við útreikninga á hversu mikið neytendur hafa 

sparað vegna lækkunnar á heimsmarkaðsverði hráolíu. Reiknað var út hversu mikið neytendur 

hafa sparað frá ársbyrjun 2014, miðað við að eldsneytisverð hefði haldist óbreytt. Reiknaður 

var mismunur á föstu verðlagi og þeirri verðþróun sem hefur átt sér stað. Þeim mismuni var 

margfaldað með því magni sem íslenskir neytendur notuðu af eldsneyti. Niðurstöður voru þær 

að íslenskir neytendur hafa sparað um 11-12 milljarða króna en það er einungis í gegnum 

breytingar á eldsneytiskostnaði. Þessi sparnaður tekur einungis tillit til breytinga á verði 

eldsneytis en breytingar á olíukostnaði hafa einnig skilað sér til neytenda í gegnum lægra 

vöruverð. 

6. Verðuppbygging til íslenskra neytenda 
Neytendur hafa tekið eftir því að eldsneytisverð á bensínstöðvum hér á landi er mun hærra 

heldur en heimsmarkaðsverð hráolíu. Ástæðan fyrir því er að hráolía er óunnin vara en þegar 

búið er að koma henni upp úr jarðskorpunni á hún eftir að fara í gegnum mörg ferli sem öll 

kosta og hækkar því verðið smátt og smátt þangað til olían er komin á smásölustað í formi 

eldsneytis (BP, 2014). Framleiðsluferli olíu er skipt í tvo meginflokka en þeir eru upp- og 

niðurstreymi. Með uppstreymi er átt við það ferli þegar byrjað er að leita af olíunni og þangað 

til búið er að koma henni á yfirborðið. Niðurstreymi er ferlið þar sem olían fer niður 

virðiskeðjuna þar sem hún er flutt til vinnslu og þaðan til birgja og smásala. 

Þá ber einnig að hafa í huga að gengi krónunnar getur haft mikil áhrif á eldsneytisverð 

þar sem nota þarf krónur við kaup á gjaldeyri við verslun á olíu. Litlar sveiflur á gengi 

krónunnar geta því haft veruleg áhrif á innkaupsverð eldsneytis. Styrking krónunnar gagnvart 

öðrum gjaldmiðlum skilar sér því í lægra eldsneytisverði fyrir neytendur.  

6.1 Leitin að olíu 

Hráolía verður til í setlögum jarðar þar sem plöntu- og dýraleifar safnast saman á hafsbotni eða 

stórum stöðuvötnum og blandast saman við leir og önnur efni (Sigurður Steinþórsson, 2001). 

Til þess að olía verði til þurfa ýmis náttúruskilyrði að vera til staðar og verður það til þess að 

erfitt getur verið að finna hvar olían hefur myndast. Til þess að hægt sé að vinna olíu þarf fyrst 

að finna hana en það getur verið miserfitt eftir landsvæðum. Kostnaður við olíuleit er því 

mismunandi eftir svæðum. Eins og sést á mynd 8 er kostnaður við framleiðslu á tunnu 

mismunandi eftir löndum. Þar sem olía Norðmanna liggur í Atlantshafinu er mun dýrara fyrir 

þá að framleiða hana heldur en fyrir Kúveit þar sem aðstæður eru betri. 

Mynd 8. Jaðarkostnaður við olíuframleiðslu eftir löndum. 

6.2 Vinnsla 

Þegar búið er að koma hráolíu upp á yfirborð jarðar er hún flutt á vinnslustöðvar þar sem hún 

er unnin (BP, 2014). Búnar eru til vörur eins og almennt eldsneyti, svartolía og 

flugvélaeldsneyti. Þessi vinnsla þarfnast fjármögnunar, vinnuafls og afurðar. Sem dæmi má 

nefna til þess að framleiða einn lítra af 95 oktan bensíni þarf um 2 lítra af hráolíu (Einar Örn 

Þorvaldsson, 2002). Þegar búið er að framleiða lokaafurðina er næsta skref að koma henni frá 

framleiðanda eða birgja til smásala. 

6.3 Flutningur, dreifing og smásala 

Þegar búið er að framleiða eldsneyti úr hráolíunni þarf að flytja hana frá heildsala til Íslands 

þar sem hún er geymd í olíutönkum. Árið 2010 byrjuðu íslensk fyrirtæki að leigja birgjum 

sínum olíutanka hér á landi (Samkeppniseftirlitið, 2015). Með því að leigja birgjum olíutankana 

í stað þess að eiga olíuna sjálfir á lager, hefur það reynst auðveldara fyrir smásala að bregðast 

við breytingum í heimsmarkaðsverði hráolíu. Því verður fylgni milli smásöluverðs hér á landi 

og alþjóðamarkaðarins meiri. Smásalar sjá um dreifingu og sölu á olíu til viðskiptavina, hvort 

sem það er á eldsneytisstöðvar eða til einstaka stórkaupenda.  

6.4 Skattar og önnur gjöld 

Ríkið innheimtir virðisaukaskatt af bensíni og dísilolíu sem er 24%, en auk þess leggjast önnur 

föst gjöld á eldsneyti sem er selt á Íslandi (Virðisaukaskattur – lagabreytingar í desember 2014, 

e.d.). Þessi föstu gjöld eru mismunandi fyrir bensín og dísilolíu en þau leggjast á hvern lítra. Á 

bensín leggjast vörugjöld, 25,60 kr, flutningsjöfnunargjöld, 0,45 kr, bensíngjöld, 41,30 kr og 

kolefnisgjöld, 5,25 kr (Runólfur Ólafsson, 2016). Samtals fast gjald á hvern seldan lítra af 

bensíni er því 72,60 krónur. Þau föstu gjöld sem leggjast á dísilolíuna eru 

flutningsjöfnunargjöld, 0,83 kr, olíugjöld, 57,40 kr og kolefnisgjöld, 6 kr. Samtals föst gjöld 

sem leggjast á dísilolíu eru því 64,23 krónur. 

 Til þess að fá skýrari mynd af því hversu stór partur af eldsneytisverði rennur til ríkisins 

má taka sem dæmi að í mars 2016 var meðal innflutningsverð á eldsneyti 41,85 kr á hvern lítra 

en meðal útsöluverð í sjálfsafgreiðslu var 191,16 kr (Runólfur Ólafsson, 2016). Skatthlutfall á 

hvern seldan lítra af 95 oktan bensíni þann mánuðinn var um 57,3%. Þar sem skattar ríkisins 

eru föst gjöld fyrir utan virðisaukaskattinn þá hafa breytingar á heimsmarkaðsverði hráolíu lítil 

áhrif á álagningu ríkisins á eldsneyti. Eins og sjá má á  mynd 14 í viðauka þá hækkar 

skatthlutfallið eftir því sem eldsneytisverð lækkar. 

 Til að átta sig betur á því hvernig verð til íslenskra neytenda er byggt upp má skoða 

myndir 9 og 10. Á þeim sést hversu stór hluti verðsins er álagning og skattar en mestu 

breytingarnar í verði stafa af lægra innkaupsverði.   

 

  

 

 

 

 

 

 

 

 

 

 

 

Í apríl 2016 var meðal innkaupsverð á 95 oktan bensíni 46,68 krónur (Runólfur Ólafsson, 

2016). Álagning söluaðila var 38,37 krónur, föst gjöld voru 72,6 krónur og virðisaukaskatturinn 

af því 37,84 krónur. Útsöluverð var samtals 195,50 krónur á hvern seldan bensínlítra. Eins og 

sjá má á myndum 9 og 10 þá er hlutur ríkis og söluaðila nokkuð stöðugur á meðan sveiflur í 

heildarverði koma að mestu frá breytingum í innkaupsverði. Þar með eru það neytendur sem 

taka á sig sveiflur í innkaupsverði á olíu frekar en ríkið eða olíufyrirtækin en eins og áður hefur 

komið fram þá eru sveiflur í innkaupsverði að einhverju leyti afleiðingar af breytingum á 

heimsmarkaðsverði hráolíu.  

6.5 Fylgni á milli hráolíuverðs og smásöluverðs á Íslandi 

Fylgni á sér stað þegar tvö gagnasöfn hreyfast samhliða hvor öðru. Þegar fjallað er um 

fylgni milli bensín- og hráolíuverðs þá er átt við það að þegar hráolíuverð hækkar þá hækki 

einnig bensínverð. Þegar tvö gagnasöfn hreyfast í sömu átt þá er um jákvæða fylgni að ræða 

en ef þau hreyfast í gagnstæðar áttir er um neikvæða fylgni að ræða. Fylgni sem er jöfn einum 

er kölluð fullkomin fylgni. 

Sögulegt bensínverð á Íslandi hefur endurspeglast af miklum sveiflum. Í nóvember árið 

2005 var meðalverð á 95 oktan bensíni um 113 krónur fyrir hvern lítra. Árið 2009 tók verðið 

mikið stökk og hækkaði í um það bil 193 krónur fyrir hvern lítra. Á einungis fjórum árum var 

verðið því búið að hækka um 70%. Á sama tíma hækkuðu meðallaun í landinu um einungis 

22% sem skilaði sér í mikilli lækkun á kaupmáttargetu einstaklinga þar sem að 

rekstrarkostnaður bifreiða er stór partur af heimilisrekstri (Hagstofa Íslands, e.d.-f). Þessi 

hækkun hafði einnig áhrif á verðbólgu þar sem að verð á bensíni er meðal þeirra þátta sem 

notast er við útreikninga hennar. 

Eins og áður kom fram eru margir þættir sem hafa áhrif á heimsmarkaðsverð hráolíu. 

Mikil ánægja ríkir á meðal neytenda þegar verð á bensíni lækkar þar sem ráðstöfunartekjur 

heimila hækka. Hinsvegar er mikil óánægja innan samfélagsins vegna þess hversu hratt verð á 

bensíni hækkar miðað við breytingar á heimsmarkaðsverði á hráolíu á meðan það tekur langan 

tíma fyrir eldsneytisverð að lækka  þegar heimsmarkaðsverð hráolíu fellur. Rannsakað hefur 

verið hvort bensínverð endurspeglar verðþróun hráolíumarkaðarins en komið hefur í ljós að 

það tekur lengri tíma fyrir bensínverð að lækka ef að heimsmarkaðsverð hráolíu lækkar eða um 

8 vikur en það tekur einungis um 4 vikur að hækka (Borenstein, Cameron og Gilbert, 1992). 

Neikvæð fylgni er til staðar við stundargengi (e. Spot price) hráolíuverðs þegar olíufélög kaupa 

sínar birgðir af heildsölum en mögulega stafar það af birgðarhaldskostnaði. Samkvæmt 

rannsókn þeirra Borensteins, Camerons og Gilberts er mögulega hægt að útskýra neikvæðu 

fylgni til neytenda með markaðsstyrk smásala. 

Við skoðun íslenska olíumarkaðarins hefur komið í ljós að mikil fylgni er á milli 

eldsneytis og heimsmarkaðsverðs hráolíu eða yfir 0,9. Tekið var tillit til gengisbreytinga við 

útreikninga. Eins og sést á mynd 11 þá eru sveiflur á eldsneytisverði í takt við sveiflur á 

heimsmarkaðsverði Brent hráolíu sem er sú olía sem er keypt og futt inn til Íslands 

(Samkeppniseftirlitið, 2015).  

 
 

 

 

  

 

 

 

 

 

 

 

  

Reiknað var meðalgengi íslensku krónunar gagnvart bandaríska dollaranum fyrir febrúar, maí, 

ágúst og nóvember. Eftir að meðalgengi var fundið var reiknað út verð á hráolíu fyrir hvern 

lítra í íslenskum krónum. Sú mælieining sem notuð er fyrir hráolíu er tunna, og er því talað um 

verð á tunnu. Hver tunna af hráolíu inniheldur 158 lítra og til að finna verðið fyrir lítra var 

hráolíuverðinu deilt með 158. Með því að finna meðalgengi USD/ISK þá er verið að koma í 

veg fyrir að gengisbreytingar skekki niðurstöðurnar þar sem krónan veiktist talsvert á árunum 

2008 til 2009 og því væru niðurstöðurnar ómarktækar. Staðalfrávik fyrir 95 oktan bensín var 

fremur hátt eða um 54 krónur (um 59 fyrir dísilolíu) á meðan staðalfrávik fyrir hráolíu var mun 

lægra eða um 23,8 krónur. Þessi munur  staðalfrávika bendir til þess að meiri dreifing er til 

staðar á olíuverði á Íslandi en á heimsmarkaðsverði hráolíu. Notast var við forritið SPSS til 

þess að rannsaka hvort fylgnin væri marktæk en fylgnistöflu er hægt að sjá undir töflu 2 í 

viðauka. Samkvæmt niðurstöðum er hægt að segja með 99% vissu að fylgni milli þessara 

breyta er yfir 0,9. 

Við nánari skoðun hlutfallslegra breytinga eldsneytis- og hráolíuverðs sést að þær eru 

mjög svipaðar. Það staðfestir þær niðurstöður að fylgni sé á milli þessara gagnasafna sem sjá 

má á mynd 12. Breytingarnar í verði á bensíni og dísilolíu eru þó fremur stöðugar og sleppa 

við þær miklu sveiflur sem hafa orðið á hráolíumörkuðum. Þó skal hafa í huga að hráolía er 

auðlind sem notuð er til þess að búa til vörur eins og bensín og dísilolíu og má því áætla að 

Mynd 11. Samanburður á verðbreytingum hráolíu, 95 oktan bensíni og dísilolíu. 

ástæðan fyrir því að eldsneytisverð hér á landi fylgi ekki hráolíuverði fullkomlega sé að hún er 

ekki nema partur af kostnaði við vinnslu á eldsneyti. 

 

 

 

 

 

 

 

 

 

 

 

 

 

Þar sem eldsneyti er mikið notað á Íslandi hafa sveiflur í verði á hráolíu því vissulega áhrif á 

íslenskt samfélag, hvort sem það er á íslenska neytendur, fyrirtæki í landinu eða ríkissjóð. 

7. Áhrif olíuverðs á íslenskt samfélag 
Verðsveiflur á hráolíu hafa bein áhrif á rekstrarreikning fyrirtækja. Ekki er einungis um að 

ræða þann sjáanlega kostnað sem verður við verðhækkun á olíu heldur eru fyrirtæki yfirleitt 

skuldsett með lánum frá íslenskum lánastofnunum og greiða því fyrirtækin fyrir verðbólgu. Þar 

sem olíuverð hefur áhrif á vísitölu neysluverðs hefur það áhrif á verðbólgu í landinu og þar 

með lánakjör íslenskra fyrirtækja. 

7.1 Neysluvísitala og verðbólga 

Ein helstu óbeinu áhrif olíuverðs á íslenska neytendur eru áhrif þess á vísitölu neysluverðs og 

þar með verðbólgu í landinu. Verðbólga er eitthvað sem flestir Íslendingar hafa heyrt talað um 

en átta sig þó ekki á því hvernig hún virkar og hvaða áhrif hún hefur. Verðbólga er breyting á 

vísitölu neysluverðs milli ára en vísitalan er byggð á verðbreytingum allra helstu neysluflokka 

heimila á Íslandi, svo sem breyting á matarkörfunni og leiguverði. Vísitalan var upphaflega 

100 stig og hækkar eða lækkar eftir því hvernig almennt verðlag í landinu breytist og myndar 

þannig annaðhvort verðbólgu eða verðhjöðnun. Eldsneyti vegur þungt í vísitölunni eða um 

Mynd 12. Hlutfallslegar verðbreytingar á hráolíu, 95 oktan bensíni og dísilolíu.  

3,7% en til samanburðar þá vegur rafmagn og hiti um 3,4% og föt og skór vega samtals 4,5% 

(Hagstofa Íslands, e.d.-d). Hægt er að reikna út hvaða áhrif verðbreytingar á einstaka liðum 

innan vísitölunnar hafa á verðbólgu eða verðhjöðnun í landinu með því að halda öllum öðrum 

liðum óbreyttum.  

Eins og komið hefur fram þá er talsverð fylgni á milli heimsmarkaðsverðs hráolíu og 

eldsneytis. Þegar verð á hráolíu hækkar þá hækkar útsöluverð hjá smásölum. Bensín og 

dísilolía eru einn undirþáttur við útreikninga á neysluvísitölu sem er notuð við útreikninga á 

verðbólgu. Á mynd 13 má sjá hvernig neysluvísitalan hefur þróast árin 2013-2015, til 

samanburðar má sjá vísitöluna eins og hún hefði þróast ef olíuverð hafði haldist óbreytt frá 

árinu 2013. Notast var við gögn frá hagstofunni varðandi breytingar á neysluvísitölunni en 

búast má við örlitlum skekkjum þar sem þau gögn innihalda einungis 1-2 aukastafi en allar 

lokaniðurstöður sem birtar eru af hagstofunni eru reiknaðar með fullum aukastöfum. Ekki var 

farið í útreikninga á verðbólgu þar sem að litlar skekkjur valda verulegum breytingum á henni. 

Framkvæmt var tölfræðipróf til að athuga hvort að það væri marktækur munur á milli 

vísitalnanna. Tilgáturnar voru eftirfarandi: 

𝐻B:	µEFFG	HIJK	LMNð − µHIJK	LMNð = 0 

    𝐻O:	µEFFG	HIJK	LMNð − µHIJK	LMNð ≠ 0 

Niðurstöðurnar voru marktækar en með 95% vissu er hægt að segja að það sé munur á 

meðaltölum vísitalnanna. Þar sem að P gildið var 0,000 var hægt að hafna núlltilgátunni án 

neins vafa en prófið má sjá í töflu 1 í viðauka.  

 
Mynd 13. Samanburður á raun neysluvísitölu og eins og hún hefði þróast ef olíuverð hefði 

haldist óbreytt frá 2013. 

7.2 Áhrif verðbólgu á íslenska neytendur 

Heimili á Íslandi finna helst fyrir aukinni verðbólgu í formi breytinga á húsnæðislánum. 

Húsnæðislán á Íslandi eru annað hvort verðtryggð eða óverðtryggð en verðtryggð lán bera vexti 

og er verðbólgunni bætt við höfuðstól lánsins. Með aukinni verðbólgu munu því verðtryggð 

lán hækka og að sama skapi lækka ef verðhjöðnun ætti sér stað (Verðtryggt eða óverðtryggt 

lán?, e.d.). Kosturinn við verðtryggð lán er hinsvegar að greiðslubyrgði lántakenda er lægri og 

hentar því tekjulægri hópum sem annars gætu ef til vill ekki fjárfest í húsnæði. Óverðtryggð 

húsnæðislán, eða nafnvaxtalán bera hinsvegar nafnvexti sem innihalda raunvexti, verðbólgu 

og áhættuálag lánveitanda. Kosturinn við nafnvaxtalán er að lántaki staðgreiðir verðbólguna 

en í verðtryggðum lánum fær hann hana að láni. Vaxtaálagið sem er innifalið í nafnvaxtalánum 

er trygging lánveitanda fyrir sveiflum í verðbólgu. Út frá þessum forsendum má segja að með 

aukinni verðbólgu hækkar sú greiðsla sem lántakandi greiðir fyrir lánið, hvort sem hann greiðir 

upp verðbólguna strax eða fær hana að láni með því að leyfa henni að setjast á höfuðstólinn. 

Verðbólga er mismunandi eftir löndum en á Íslandi hefur hún tekið miklum sveiflum og að 

meðaltali reynist hún mjög há miðað við nágrannalönd okkar. Fyrir íslensk heimili þýðir það 

að húsnæðislán hækka, oft meira en markaðsverð húsnæðisins sem lánað var fyrir.  

 Eins og komið hefur fram er eldsneytisverð stór partur af vísitölu neysluverðs og því 

geta breytingar í verði á hráolíu haft veruleg áhrif á verðbólgu á Íslandi þar sem mikil fylgni er 

á milli verðbreytinga á milli hráolíu og eldsneytisverðs. 

8. Niðurlag 
Ljóst er að áhrif heimsmarkaðsverðs hráolíu á íslenska neytendur eru mikil. Alþjóðlegi 

olíumarkaðurinn flokkast undir fákeppni sem bitnar á neytendum í formi hærra eldsneytisverðs 

þar sem framleiðendur hafa meira vald á því jafnvægisverði sem myndast á markaðnum. 

Fákeppni hefur því í för með sér lægri neytendaábata en meiri framleiðendaábata. Þar sem 

íslenski olíumarkaðurinn flokkast einnig undir fákeppni þá bitnar það enn frekar á íslenskum 

neytendum í formi hærra eldsneytisverðs. 

Mörg atriði geta haft áhrif á heimsmarkaðsverð hráolíu, og þar með keðjuverkandi 

afleiðingar á íslenska neytendur. Í þessari rannsókn var skoðað áhrif framboðs og eftirspurnar 

ásamt framvirkrum samningum og þeim áhrifum sem einstaka framleiðendur eða samtök geta 

haft á markaðsverð. 

Áhrif eftirspurnar eftir hráolíu hefur mikil áhrif á markaðsverð þar sem eftirspurnin getur 

hliðrast til og því haft bein áhrif á jafnvægisverð. Að sama skapi hefur framboð áhrif á verðið 

þar sem minna framboð verður til þess að jafnvægisverð hækkar og aukið framboð leiðir til 

lækkunar í verði. Þetta sést vel á þeim atburðum sem hafa átt sér stað síðan um mitt ár 2014 

þar sem offramboð hefur verið af hráolíu (Krauss, 2016). 

Teygni íslenskra neytenda gagnvart breytingum í verði á eldsneyti gefur til kynna hversu 

næmir neytendur eru gagnvart verðsveiflum. Útreikningar sýna að teygni íslenskra neytenda er 

-0,709 sem gefur til kynna að ef eldsneytisverð hækkar um 1% þá dregst eftirspurn saman um 

0,709%. Þar sem teygnin er á milli 0 og -1 telst eldsneyti sem óteygin vara og eru íslenskir 

neytendur því heldur ónæmir fyrir verðbreytingum. 

Það sem hefur einnig áhrif á heimsmarkaðsverð hráolíu er væntur ávinningur fjárfesta af 

svo kölluðum afleiðusamningum. Spákaupmenn reyna að veðja á hvert verðið verður í 

framtíðinni með því að kaupa framvirka samninga. Ef búist er við hækkandi verði á hráolíu þá 

eykst eftirspurn eftir framvirkum samningum sem leiðir af sér hækkun í verði á hráolíu vegna 

hagnaðarmöguleika (e. Arbirtage). 

Eins og áður kom fram er ljóst að íslensk olíufyrirtæki starfa við fákeppni sem kemur ekki 

aðeins niður á neytendum heldur einnig öðrum íslenskum fyrirtækjum. Tvær atvinnugreinar 

bera sig af hvað varðar notkun á olíu og eru það sjávarútvegurinn og flugsamgöngur en þessar 

tvær greinar nota um 54% af þeirri olíu sem flutt er til landsins. Kostnaður við kaup á eldsneyti 

er stór partur hjá þeim skipulagsheildum en hann vegur um 13,7% í sjávarútveginum og um 

25% hjá flugfélögum.  Því er ljóst að sveiflur í verði á hráolíu geta haft mikil áhrif á 

fyrirtækjarekstur í þessum atvinnugreinum. Þó eru það ekki aðeins fyrirtæki sem finna fyrir 

sveiflum í verði á eldsneyti heldur einnig íslenskir neytendur sem nota um 41% af þeirri olíu 

sem flutt er inn og er eldsneytiskostnaður um 5% af heildarkostnaði heimila í landinu. 

Eins og kom fram í kaflanum um verðuppbygginu á eldsneyti frá því olían er fundin og þar 

til hún er tilbúin til notkunar á bensínstöðvum landsins, þá eru það íslenskir neytendur sem taka 

á sig mestu verðsveiflur sem myndast á markaðnum. Þetta er vegna þess að ríkið leggur á föst 

gjöld á hvern seldan lítra ásamt 24% virðisaukaskatti sem leggst á verðið í lokin. 

Við breytingar á olíuverði verða Íslendingar bæði fyrir beinum og óbeinum. Beinu áhrifin 

eru þau sem neytandinn finnur fyrir í formi lægra eldsneytiskostnaðar. Óbeinu áhrifin eru 

flóknari þar sem neytendur finna ekki fyrir áhrifunum með beinum hætti, heldur skila áhrifin 

sér í hærra vöruverði eða aukinni verðbólgu. 

Þar sem fylgni á milli verðs á hráolíu og eldnseytis á Íslandi er um 0,9 er ljóst að íslenskir 

neytendur verða fyrir miklum áhrifum á sveiflum í verði á hráolíu. Eldsneytiskostnaður er stór 

partur af útgjöldum heimila í landinu og finna neytendur því fyrir sveiflum í verði á hráolíu í 

formi lægri eða hærri ráðstöfunartekna. Rekstrarkostnaður bifreiða árið 2015 nam 9,7% af 

heildar útgjöldum íslenskra heimila miðað við 10,6% árið á undan og 11% árið 2013 (Hagstofa 

Íslands, e.d.-b). Verðlækkunin á hráolíu sem hefur átt sér stað undanfarið hefur því augljóslega 

skilað sér til neytenda í formi lægri eldsneytiskostnaðar. Íslenskir neytendur hafa sparað um 11 

til 12 milljarða króna á lækkun eldsneytisverðs frá ársbyrjun 2014, ef skoðaður er mismunur á 

því útsöluverði sem var í janúar 2014 og því sem þróast hefur. 

Þau óbeinu áhrif sem íslensk heimili verða fyrir vegna sveiflna í hráolíuverði eru að mestu 

tvíþætt, annars vegar í formi aukinnar verðbólgu og hinsvegar í formi hærra vöruverðs. Þar 

sem eldsneytisverð er partur af vísitölu neysluverðs þá hafa hækkanir í verði á hráolíu þau 

keðjuverkandi áhrif að eldsneytisverð hækkar og þar af leiðandi einnig verðbólga, að því gefnu 

að aðrir liðir sem byggja upp vísitöluna lækka ekki á móti. Það hefur þau áhrif að verðtryggð 

lán hækka. Þar af leiðandi lækkar eignarhlutfall íslenskra neytenda sem eru með verðtryggð 

lán á húsnæðum sínum, ásamt því að greiðslur hækka. Þau nafnvaxtalán sem hafa breytilega 

vexti hækka einnig sem nemur verðbólgunni, ásamt áhættuálaginu ef óvissa verður mikil. Þar 

með er hægt að leiða út að með hækkun hráolíuverðs hækka íslensk lán og afborganir af þeim 

sem skerða ráðstöfunartekjur neytenda. Sömu áhrif verða á lánum fyrirtækja og þar með getur 

rekstarkostnaður hækkað verulega ef félög eru mjög skuldsett. Til þess að fyrirtækin geti haldið 

áfram að starfa og skilað hagnaði til eigenda eru þau oft knúin til þess að hækka vöruverð sitt 

sem þrýstir enn frekar á verðbólgu í landinu. Lánin eru þó ekki eini kostnaðarliður 

fyrirtækjanna sem eykst með hækkun á heimsmarkaðsverði hráolíu, heldur nota flest öll 

fyrirtæki eldsneyti í rekstri sínum, þó mismikið en vegamestu atvinnugreinar landsins nota 

talsvert af olíu við sinn rekstur. Með hækkun á rekstrarkostnaði er því einnig líklegt að fyrirtæki 

hækki vöruverð hjá sér til að halda uppi framlegð á vörum sínum og hefur það því óbein áhrif 

á kostnað neytenda. 

Niðurstöður gefa til kynna að lækkun á heimsmarkaðsverði hráolíu hafi góð áhrif á íslenska 

neytendur og hagkerfið í heild, öfugt við Íran þar sem lágt olíuverð hafði slæm áhrif á efnahag 

landsins eins og fjallað var um í byrjun rannsóknarinnar. 

9. Lokaorð 
Greinilegt er að áhrif heimsmarkaðsverðs hráolíu hefur mikil áhrif á íslenska neytendur. 

Niðurstöður sýna að eldsneytisverð á Íslandi fylgir breytingum í verði á heimsmarkaði hennar. 

Ljóst er að íslenskir neytendur bera mestan þunga í sveiflum í verði á hráolíu þar sem þeir eru 

með óteygna eftirspurn gagnvart eldsneyti. Frá árinu 2014 hafa neytendur hér á landi sparað 

sér um 11-12 milljarða króna vegna lækkana á eldsneytisverði sem rekja má til falls í verði á 

olíumörkuðum. Þá eru óbein áhrif einnig mikil þar sem mörg íslensk heimili eru skuldsett með 

verðtryggðum lánum. 

Þar sem íslenska hagkerfið er berskjaldað fyrir mögulegum sveiflum í verði á hráolíu 

telja höfundar að betri nýting á sjálfbærum og umhverfisvænum auðlindum sem nú þegar eru 

í nýtingu hér á landi gæti minnkað áhættu sem stafar af breytingum í verði á hráolíu. Þá eru 

einnig mikil tækifæri til staðar á drekasvæðinu sem gætu reynst Íslendingum vel, líkt og raun 

hefur verið með olíufund Norðmanna. 

Viðauki 
 

 
Mynd 14. Verðbreytingar á 95 oktan bensíni og skatthlutfall. 

 

 
Mynd 15. Gengisþróun íslensku krónunnar gagnvart bandarískum dollar. 

Mynd 16. Útsöluverð eldsneytis á Íslandi. 

 

 
Tafla 1. Tölfræðipróf á meðaltölum neysluvísitalna með fljótandi og fast verðlag. 

 
Correlations 

 Bensín Dísilolía Hráolía 

Bensín 

Pearson Correlation 1 .974** .915** 

Sig. (2-tailed)  .000 .000 

N 44 44 44 

Dísilolía 

Pearson Correlation .974** 1 .909** 

Sig. (2-tailed) .000  .000 

N 44 44 44 

Hráolía 

Pearson Correlation .915** .909** 1 

Sig. (2-tailed) .000 .000  

N 44 44 44 

**. Correlation is significant at the 0.01 level (2-tailed). 
Tafla 2. Fylgni milli 95 oktan bensín-, dísilolíu- og hráolíuverðs. 

